
  四逆湯方：附子 一枚，生用 乾薑 一兩半 甘草 二兩，炙 

    上三味，以水三升，煮取一升二合，去滓，分溫再服。強人可大附

子一枚，乾薑三兩。 

  嘔而胸滿者，茱萸湯主之。 

〔註〕： 

    嘔逆之氣上衝於胸，胸中氣實，則不受邪，必不滿也；若胸中氣虛，

客寒邪氣得以留連，故胸滿也。主之吳茱萸湯，補正氣，降邪氣也。 

〔集註〕：  

    徐彬曰：胸乃陽位，嘔為陰邪，使胸之陽氣足以禦之則不嘔，嘔亦

胸中無恙也，乃嘔而胸滿，是胸虛邪客，不但胃不和矣。虛邪屬陰，故

以吳茱萸之苦辛溫，善驅濁陰者為君，人參補虛為佐，而以薑、棗宣發

上焦之正氣也。 

  茱萸湯方：吳茱萸 一升 人參 三兩 生薑 六兩 大棗 十二枚 

    上四味，以水五升，煮取三升，溫服七合，日三服。 

 

 


